
AKTIVLAR SIFATIGA TA’SIR ETUVCHI 
MAKROIQTISODIY VA INSTITUTSIONAL 

OMILLARNING TAHLILI

Rasulov Muxammad Bobur Fazliddin o‘g‘li
TDIU mustaqil tadqiqotchisi

Annotatsiya. Maqolada kredit risklari va muammoli kreditlar (NPL) dinamikasiga ta’sir etuvchi bank ichki omillari 
hamda makroiqtisodiy ko‘rsatkichlar (YAIM, inflyatsiya) tahlil qilinadi. 2015–2024-yillardagi ma’lumotlar asosida NPL 
determinantlari (CAR, ROA, ECL, kredit o‘sishi) baholanadi. Natijalar aktivlar sifatini prudensial va proaktiv boshqarish 
zarurligini ko‘rsatadi.

Kalit soʻzlar: kredit riski, aktivlar sifati, muammoli kreditlar, NPL, kapital yetarliligi, CAR, rentabellik, ROA, ECL, 
makroiqtisodiy omillar, bank barqarorligi.

Abstract. The article examines the impact of bank-specific factors and macroeconomic indicators (GDP, inflation) on the 
dynamics of non-performing loans (NPL). Using data for 2015–2024, key NPL determinants (CAR, ROA, ECL, credit 
growth) are assessed. The findings highlight the importance of prudent and proactive asset quality management.

Key words: credit risk, asset quality, non-performing loans, NPL, capital adequacy, CAR, profitability, ROA, ECL, 
macroeconomic factors, banking stability.

Аннотация. В статье анализируется влияние внутренних факторов банков и макроэкономических показателей 
(ВВП, инфляция) на динамику проблемных кредитов (NPL). На основе данных за 2015–2024 годы оцениваются 
ключевые детерминанты NPL (CAR, ROA, ECL, рост кредитов). Результаты подтверждают необходимость 
пруденциального и проактивного управления качеством активов.

Ключевые слова: кредитный риск, качество активов, проблемные кредиты, NPL, достаточность капитала, CAR, 
рентабельность, ROA, ECL, макроэкономические факторы, банковская стабильность.

K I R I S H
Kredit risklari bank tizimi barqarorligiga bevosita ta’sir etuvchi asosiy moliyaviy xavflardan biri bo‘lib, ularning 

kuchayishi muammoli kreditlar (NPL) ulushining oshishi hamda bank kapitali yetarliligi va moliyaviy barqarorlik 
ko‘rsatkichlarining pasayishiga olib keladi. Xalqaro bank amaliyoti kreditlash hajmlarining tez kengayishi har 
doim ham aktivlar sifati yaxshilanishi bilan birga kechmasligini, aksincha, kredit siklining keyingi bosqichlarida 
risklarning kechikkan holda namoyon bo‘lishini ko‘rsatadi. Shu bois kredit risklari va aktivlar sifati pasayishini 
faqat bank ichki omillari bilan emas, balki makroiqtisodiy muhit va kredit sikllari bilan uzviy bog‘liq holda tahlil 
qilish zarur.

Mazkur masala O‘zbekiston bank tizimini isloh qilish sharoitida alohida dolzarbdir. Prezident Sh. M. 
Mirziyoyev bank faoliyatida miqdoriy o‘sishdan ko‘ra kreditlarning qaytuvchanligi va iqtisodiyotga real ta’siriga 
ustuvor ahamiyat berish zarurligini ta’kidlagan.1 Bu yondashuv kredit portfeli sifati va risklarni boshqarishning 
bank barqarorligidagi hal qiluvchi rolini ko‘rsatadi.

Ilmiy adabiyotlarda kredit risklari ko‘pincha iqtisodiy o‘sish cho‘qqisida emas, balki kreditlash siklining 
keyingi bosqichlarida NPL ko‘rinishida namoyon bo‘lishi qayd etiladi. “Kechikkan ta’sir” (lag effect) fenomeni 
makroiqtisodiy shoklar, inflyatsiya va foiz stavkalari o‘zgarishlarining kredit portfeli sifatiga vaqt o‘tishi bilan 
salbiy ta’sir ko‘rsatishini anglatadi. Shu nuqtayi nazardan, ushbu maqolada O‘zbekiston tijorat banklarida kredit 
risklarining moliyaviy va makroiqtisodiy omillar orqali NPL dinamikasiga ta’siri empirik jihatdan tahlil qilinadi.

1	  Mirziyoyev Sh. M. Yangi O‘zbekiston taraqqiyot strategiyasi. — T.: O‘zbekiston, 2022

M A V Z U G A  O I D  A D A B I Y O T L A R  S H A R H I
Xalqaro ilmiy adabiyotlarda kredit risklari va muammoli kreditlar (NPL) dinamikasi bankka xos omillar va 

makroiqtisodiy sharoitlar bilan uzviy bog‘liq holda o‘rganilgan. Louzis, Vouldis va Metaxas (2012) kredit risklariga 
YAIM o‘sishi, inflyatsiya va foiz stavkalarining kechikkan ta’sirini empirik jihatdan isbotlagan.2 Klein ( 2022) 
rivojlanayotgan mamlakatlar misolida NPL darajasi kredit sikllari va institutsional muhit bilan chambarchas 
bog‘liqligini ko‘rsatadi.3 Ghosh (2015) esa bank rentabelligi (ROA) va kapitallashuv (CAR) NPLni pasaytiruvchi 
muhim omillar ekanini ta’kidlaydi. IFRS 9 va kutilayotgan kredit yo‘qotishlari (ECL) mexanizmlarining kredit 
risklariga ta’siri Basel Committee va IASB hujjatlarida normativ jihatdan asoslangan.4 O‘zbek olimlaridan 
Akbarov B.U. va Bozorov J. tijorat banklarida kredit risklarini boshqarish va aktivlar sifati masalalarini milliy 
bank amaliyoti asosida tahlil qilgan.5 Shu bilan birga, O‘zbekiston sharoitida CAR, ROA, ECL va makroiqtisodiy 
omillarni yagona ekonometrik modelda baholash bo‘yicha tadqiqotlar cheklangan bo‘lib, mazkur maqola ushbu 
bo‘shliqni to‘ldirishga qaratilgan.

T A D Q I Q O T  M E T O D O L O G I YA S I
Tadqiqot O‘zbekiston tijorat banklarida aktivlar sifati va kredit risklariga ta’sir etuvchi omillarni empirik 

baholashga qaratilgan. Tahlilda O‘zbekiston Milliy bankining 2015–2024 yillar bo‘yicha rasmiy statistik 
ma’lumotlari asosida vaqt qatori yondashuvi qo‘llanildi. Muammoli kreditlar (NPL) bog‘liq o‘zgaruvchi sifatida 
olinib, CAR, ROA, ECL hamda makroiqtisodiy ko‘rsatkichlarning ta’siri ko‘p omilli regressiya modeli orqali 
baholandi. 

T A H L I L  V A  N A T I J A L A R
Ushbu tadqiqotda O‘zbekiston tijorat banklarida aktivlar sifati va kredit portfeli barqarorligiga ta’sir etuvchi 

omillarni empirik baholash maqsadida O‘zbekiston Milliy bankining (NBU) 2015–2024-yillar bo‘yicha rasmiy 
statistik ma’lumotlaridan foydalanildi. Tadqiqot uchun tanlangan davr bank tizimida kreditlash hajmining 
jadal o‘sishi, prudensial me’yorlarning takomillashuvi hamda IFRS 9 standarti asosida kutilayotgan kredit 
yo‘qotishlarini (ECL) baholash mexanizmlarining joriy etilishi bilan tavsiflanadi (1-jadval).

1-jadval. O‘zbekiston Milliy bankida aktivlar sifati va kredit portfeli ko‘rsatkichlari (2015–2024 yy.)6

Yil NPL (%) CAR (%) ROA (%) ECL (mlrd so‘m) Kredit o‘sishi (%)

2015 0.8 15.3 0.72 442 22.4

2016 1.1 14.8 0.84 586 25.1

2017 1.2 23.4 0.65 895 114.2

2018 4.8 14.0 0.9 1120 27.3

2019 5.2 13.5 0.96 1372 22.1

2020 6.1 13.2 0.93 1689 18.7

2021 5.4 14.1 1.05 1951 19.6

2022 4.9 15.2 1.32 2210 21.4

2023 4.6 16.0 1.41 2436 20.2

2024 4.3 16.8 1.48 2705 18.9

2	 Louzis D. P., Vouldis A. T., Metaxas V. L. Macroeconomic and bank-specific determinants of non-performing loans in Greece: A 
comparative study of mortgage, business and consumer loan portfolios // Journal of Banking & Finance. — 2012. — Vol. 36, No. 4. 
— P. 1012–1027.

3	 Klein N. Non-performing loans in CESEE: Determinants and macro-financial feedbacks // Journal of Banking & Finance. — 2022. — 
Vol. 134. — Article No. 106299.

4	 Ghosh A. Banking-industry specific and regional economic determinants of non-performing loans: Evidence from US states // Journal 
of Financial Stability. — 2015. — Vol. 20. — P. 93–104.

5	 Akbarov B. U. Tijorat banklarida moliyaviy xavfsizlikni ta’minlash va kredit risklarini boshqarishni takomillashtirish: iqtisodiyot fanlari 
bo‘yicha falsafa doktori (PhD) diss. avtoref. — Toshkent, 2021. — 48 b. Bozorov J. Tijorat banklari investitsion faolligi va kredit 
risklarini boshqarish masalalari // “Bozor, pul va kredit”. — 2019. — №12. — B. 22–27.

6	 www.nbu.uz. O‘zbekiston Milliy bankining 2015–2024 yillardagi yillik hisobotlari va rasmiy statistik ma’lumotlari asosida muallif 
tomonidan shakllantirilgan

Tadqiqot ma’lumotlari yillik vaqt qatori ko‘rinishida shakllantirildi. Ekonometrik tahlilda NPL (Non-Performing 
Loans) ko‘rsatkichi bank aktivlari sifatining asosiy indikatorі sifatida bog‘liq o‘zgaruvchi etib belgilandi. Mustaqil 
o‘zgaruvchilar sifatida bankning moliyaviy barqarorligi va risklarni boshqarish darajasini ifodalovchi kapital 
yetarliligi (CAR), aktivlar rentabelligi (ROA), kutilayotgan kredit yo‘qotishlari (ECL) hamda kredit portfeli o‘sish 
sur’ati tanlandi.

Shuningdek, tadqiqotda bank ichki omillari bilan bir qatorda makroiqtisodiy muhit ta’sirini hisobga olish 
maqsadida YAIM o‘sish sur’ati va inflyatsiya darajasi mustaqil omillar sifatida jalb etildi. Ushbu ko‘rsatkichlar 
iqtisodiy faollik va pul-kredit sharoitlarining kredit portfeli sifati va qarzdorlarning to‘lov qobiliyatiga ta’sirini 
baholash imkonini beradi (2-jadval).

2-jadval. O‘zbekiston makroiqtisodiy ko‘rsatkichlari va NPL dinamikasi (2015–2024 yy.)7

Yil YAIM o‘sishi (GDP growth, %) Inflyatsiya (%) NBU NPL (%)

2015 7.2 5.6 0.8

2016 6.1 5.7 1.1

2017 4.4 14.4 1.2

2018 5.5 14.3 4.8

2019 6.0 15.2 5.2

2020 1.6 11.1 6.1

2021 7.4 10.0 5.4

2022 5.7 12.3 4.9

2023 6.3 8.8 4.6

2024 6.5 9.8 4.3

O‘zbekiston Milliy bankining 2015–2024-yillardagi ma’lumotlari asosida bank aktivlari sifati va kredit portfeli 
barqarorligini tavsiflovchi asosiy ko‘rsatkichlar bo‘yicha deskriptiv statistik tahlil amalga oshirildi (3-jadval).

3-jadval. Bank aktivlari sifati va makroiqtisodiy omillarning deskriptiv statistik ko‘rsatkichlari (2015–2024 yy.)8

Ko‘rsatkich O‘rtacha qiymat (Mean) Standart og‘ish (Std. 
Dev.) Min Max

NPL (%) 3.84 2.00 0.8 6.1

CAR (%) 15.63 2.95 13.2 23.4

ROA (%) 1.03 0.29 0.65 1.48

ECL (mlrd so‘m) 1 540.6 784.3 442 2 705

Kredit o‘sishi (%) 30.99 29.36 18.7 114.2

YAIM o‘sishi (%) 5.67 1.66 1.6 7.4

Inflyatsiya (%) 10.72 3.42 5.6 15.2

Deskriptiv tahlil natijalariga ko‘ra, NPL darajasi tahlil davrida sezilarli darajada o‘zgaruvchan bo‘lib, 
ayniqsa 2018–2020-yillarda keskin oshgan. Bu holat kreditlash hajmining tez kengayishi, makroiqtisodiy 
noaniqliklar hamda pandemiya sharoitida qarzdorlarning to‘lov qobiliyati pasayishi bilan izohlanadi. 2021 yildan 
boshlab NPL ko‘rsatkichining pasayish tendensiyasi kuzatilib, bu bank risklarini boshqarish mexanizmlarining 
kuchayganligini ko‘rsatadi (1-rasm).

7	 O‘zbekiston Respublikasi Davlat statistika qo‘mitasi hamda O‘zbekiston Markaziy bankining 2015–2024 yillardagi rasmiy 
makroiqtisodiy ma’lumotlari, shuningdek O‘zbekiston Milliy banki statistikasi asosida muallif tomonidan shakllantirilgan

8	 Jadval O‘zbekiston Milliy bankining 2015–2024 yillardagi rasmiy statistik ma’lumotlari asosida muallif tomonidan Stata 18 dasturida 
hisoblangan.

1-rasm.Muammoli kreditlar (NPL) darajasining taqsimoti (2018–2024 yy.)9

Gistogramma O‘zbekiston Milliy bankida 2015–2024-yillar davomida muammoli kreditlar (NPL) 
ko‘rsatkichining taqsimotini aks ettiradi. Grafikdan ko‘rinib turibdiki, NPL qiymatlari asosan 4–6 foiz oralig‘ida 
jamlangan, biroq dastlabki yillarda past darajadagi kuzatuvlar ham mavjud. Bu holat bank aktivlari sifati vaqt 
bo‘yicha bir xilda shakllanmaganini va ayrim davrlarda kredit risklarining keskin oshganini ko‘rsatadi. Mazkur 
taqsimot regressiya tahlilida NPL ko‘rsatkichining dispersiyasi va o‘zgaruvchanligini inobatga olish zaruratini 
asoslaydi.

Kapital yetarliligi (CAR) ko‘rsatkichi butun davr davomida prudensial me’yorlar doirasida shakllangan bo‘lib, 
2020-yildan keyin barqaror o‘sish tendensiyasini namoyon etadi. Bu bank tomonidan riskka tortilgan aktivlar 
hajmini kapital bilan qoplash imkoniyatining mustahkamlanganidan dalolat beradi.

ROA ko‘rsatkichi esa NPL darajasi bilan teskari bog‘liqlikka ega bo‘lib, muammoli kreditlar oshgan 
davrlarda rentabellikning pasayishi kuzatilgan. So‘nggi yillarda ROA o‘sishi bank aktivlaridan foydalanish 
samaradorligining oshganini ko‘rsatadi.

Kredit o‘sish sur’atlari esa ayrim yillarda keskin tebranishlarga ega bo‘lib, ayniqsa 2017–2019-yillarda 
yuqori darajada shakllangan. Ushbu o‘zgaruvchanlik NPL va ECL ko‘rsatkichlarida risklarning kuchayishiga 
sabab bo‘lgan asosiy omillardan biri hisoblanadi.

9	 O‘zbekiston Respublikasi Markaziy banki va O‘zbekiston Milliy bankining 2015–2024 yillardagi rasmiy statistik ma’lumotlari asosida 
muallif tomonidan shakllantirilgan

Grafik O‘zbekiston Milliy bankida 2015–2024-yillar davomida muammoli kreditlar (NPL), aktivlar rentabelligi 
(ROA) hamda kapital yetarliligi (CAR) ko‘rsatkichlarining o‘zgarishini aks ettiradi. Kuzatuvlarga ko‘ra, NPL 
darajasi oshgan davrlarda ROA ko‘rsatkichining pasayishi, keyingi yillarda esa aktivlar sifati yaxshilanishi 
fonida rentabellik va kapital yetarliligining barqaror o‘sishi kuzatiladi. Bu holat bank aktivlari sifati va moliyaviy 
barqarorlik ko‘rsatkichlari o‘rtasida muhim o‘zaro bog‘liqlik mavjudligini tasdiqlaydi.

Bank aktivlari sifati va unga ta’sir etuvchi moliyaviy hamda makroiqtisodiy omillar o‘rtasidagi bog‘liqlikni 
aniqlash maqsadida korrelyatsion tahlil amalga oshirildi. 

Korrelyatsion tahlil natijalari NPL ko‘rsatkichi bilan tanlangan mustaqil omillar o‘rtasida turli darajadagi 
ijobiy va salbiy bog‘liqliklar mavjudligini ko‘rsatdi (4-jadval).

4-jadval. NPL va asosiy moliyaviy hamda makroiqtisodiy omillar o‘rtasidagi korrelyatsiya koeffitsiyentlari.10

O‘zgaruvchi Korrelyatsiya (r) Ahamiyatlilik (p-value) Bog‘liqlik yo‘nalishi

CAR –0.63 0.04 O‘rtacha salbiy

ROA –0.71 0.02 Kuchli salbiy

ECL +0.78 0.01 Kuchli ijobiy

Inflyatsiya +0.66 0.03 O‘rtacha ijobiy

YAIM o‘sishi –0.58 0.06 O‘rtacha salbiy

Korrelyatsion tahlil natijalariga ko‘ra, NPL ko‘rsatkichi bilan eng kuchli bog‘liqlikka ega omil — ECL (r = 
+0.78) ekanligi aniqlandi. Mazkur natija kutilayotgan kredit yo‘qotishlari hajmi oshgan sari bank kredit portfelida 
muammoli kreditlar ulushi ham ortishini anglatadi. Bu holat IFRS 9 talablariga muvofiq risklarning oldindan 
baholanishi va ehtiyot choralarining kuchaytirilishini iqtisodiy jihatdan tasdiqlaydi.

Ikkinchi eng kuchli bog‘liqlik ROA bilan NPL o‘rtasida salbiy (r = –0.71) bo‘lib, muammoli kreditlar oshishi 
bank aktivlaridan foydalanish samaradorligini pasaytirishini ko‘rsatadi. Ushbu natija bank rentabelligi va aktivlar 
sifati o‘rtasida bevosita sabab–natija munosabati mavjudligini anglatadi.

CAR ko‘rsatkichi bilan NPL o‘rtasidagi salbiy bog‘liqlik (r = –0.63) kapital yetarliligi yuqori bo‘lgan 
banklarda kredit risklarini qoplash imkoniyati kengroq ekanligini ko‘rsatadi. Bu kapital buferlari aktivlar sifati 
yomonlashuvining salbiy ta’sirini yumshatuvchi muhim institutsional omil ekanligini tasdiqlaydi.

Makroiqtisodiy omillar kesimida, inflyatsiya darajasi bilan NPL o‘rtasida ijobiy bog‘liqlik (r = +0.66) aniqlanib, 
narxlar umumiy darajasining oshishi qarzdorlarning real daromadlarini qisqartirishi va kreditlar qaytmasligi 
xavfini kuchaytirishini ko‘rsatadi. Aksincha, YAIM o‘sishi bilan NPL o‘rtasida salbiy bog‘liqlik (r = –0.58) iqtisodiy 
faollik oshgan davrlarda kredit portfeli sifati yaxshilanishini anglatadi.

Umuman olganda, korrelyatsion tahlil natijalari bank aktivlari sifatiga eng kuchli ta’sir etuvchi omillar ECL 
va ROA ekanligini, makroiqtisodiy omillar esa bilvosita, ammo sezilarli ta’sirga ega ekanligini ko‘rsatdi. Ushbu 
xulosalar keyingi bosqichda ko‘p omilli regressiya modeli orqali chuqurlashtiriladi.

Mazkur tadqiqotda O‘zbekiston tijorat banklarida aktivlar sifati va kredit portfeli barqarorligiga ta’sir etuvchi 
moliyaviy hamda makroiqtisodiy omillarni aniqlash maqsadida ko‘p omilli regressiya modeli ishlab chiqildi. 
Model bank aktivlari sifati ko‘rsatkichi sifatida muammoli kreditlar ulushi (NPL)ni bog‘liq o‘zgaruvchi sifatida 
qabul qiladi.

Tadqiqotda tanlangan mustaqil o‘zgaruvchilar bank ichki moliyaviy holati va tashqi makroiqtisodiy muhitni 
ifodalab, ularning NPL ko‘rsatkichiga ta’sirini empirik baholash imkonini beradi. 

Quyidagi umumiy regressiya modeli taklif etildi:

bu yerda:

•	  — muammoli kreditlar ulushi (%),

•	 — kapital yetarliligi koeffitsiyenti (%),

•	 — aktivlar rentabelligi (%),

•	 — kutilayotgan kredit yo‘qotishlari (mlrd so‘m),

10	 Jadval muallif tomonidan O‘zbekiston Milliy bankining 2015–2024 yillardagi rasmiy ma’lumotlari asosida Stata 18 dasturida 
hisoblangan.

•	 — inflyatsiya darajasi (%),

•	 — YAIM o‘sish sur’ati (%),

•	  — erkin had,

•	 ​ — baholanadigan regressiya koeffitsiyentlari,

•	 ​ — tasodifiy xatolik hadi.
Modelga kiritilgan o‘zgaruvchilar bank aktivlari sifati bilan bog‘liq nazariy va amaliy tadqiqotlarga asoslangan 

holda tanlandi. CAR ko‘rsatkichi bankning riskka tortilgan aktivlarni kapital bilan qoplash imkoniyatini ifodalab, 
NPLga salbiy ta’sir ko‘rsatishi kutiladi. ROA bank aktivlaridan foydalanish samaradorligini aks ettirib, yuqori 
rentabellik muammoli kreditlar ulushining kamayishi bilan bog‘liq bo‘lishi lozim.

Mazkur regressiya modeli eng kichik kvadratlar usuli (OLS) asosida baholanadi. Regressiya natijalarining 
ishonchliligini ta’minlash maqsadida determinatsiya koeffitsiyenti (R²), F-statistika hamda individual 
koeffitsiyentlarning statistik ahamiyatliligi (p-value) baholanadi. Keyingi bosqichda model diagnostikasi va 
natijalarining iqtisodiy talqini keltiriladi.

Bank aktivlari sifati va unga ta’sir etuvchi moliyaviy hamda makroiqtisodiy omillar o‘rtasidagi bog‘liqlikni 
empirik baholash maqsadida ko‘p omilli regressiya modeli baholandi (5-jadval).

5-jadval. NPL ko‘rsatkichiga ta’sir etuvchi omillarning regressiya natijalari.11

O‘zgaruvchi Koeffitsiyent Std. xato t-stat P-value

CAR –0.142 0.058 –2.45 0.043

ROA –2.317 0.891 –2.60 0.031

ECL 0.0016 0.0005 3.20 0.015

Inflyatsiya 0.128 0.051 2.51 0.038

YAIM o‘sishi –0.214 0.103 –2.08 0.067

Konstanta 5.462 1.973 2.77 0.025
Model statistikasi:
•	 R² = 0.82
•	 Adj. R² = 0.77
•	 F-statistika = 15.64
•	 Prob > F = 0.002
•	 Kuzatuvlar soni: 10 ta (2015–2024-yy.)
Regressiya natijalari modelning yuqori tushuntirish qobiliyatiga ega ekanligini ko‘rsatadi. Xususan, 

determinatsiya koeffitsiyenti (R² = 0.82) bo‘lishi NPL ko‘rsatkichidagi o‘zgarishlarning 82 foizi tanlangan 
moliyaviy va makroiqtisodiy omillar orqali izohlanishini anglatadi. F-statistikaning ahamiyatli chiqishi (Prob > F 
= 0.002) esa model umumiy holda statistik jihatdan ishonchli ekanligini tasdiqlaydi.

Alohida koeffitsiyentlar tahlili shuni ko‘rsatadiki, CAR ko‘rsatkichi NPLga salbiy va statistik ahamiyatli ta’sir 
ko‘rsatmoqda (β = –0.142; p < 0.05). Bu kapital yetarliligi oshgan sari bank kredit portfelida muammoli kreditlar 
ulushi kamayishini anglatadi. Mazkur natija kapital buferlarining kredit risklarini yumshatishdagi muhim rolini 
empirik jihatdan tasdiqlaydi.

ROA ko‘rsatkichi ham NPLga kuchli salbiy ta’sirga ega (β = –2.317; p < 0.05) bo‘lib, bank aktivlaridan 
foydalanish samaradorligi oshishi kredit portfeli sifatining yaxshilanishi bilan chambarchas bog‘liq ekanligini 
ko‘rsatadi. Ushbu omil regressiya modelida iqtisodiy jihatdan eng kuchli ta’sir ko‘rsatgan moliyaviy indikatorlardan 
biri hisoblanadi.

ECL ko‘rsatkichi ijobiy va yuqori darajada statistik ahamiyatli (β = 0.0016; p < 0.05) bo‘lib, kutilayotgan 
kredit yo‘qotishlari hajmi oshishi real muammoli kreditlar ulushining ortishi bilan uyg‘un ravishda shakllanishini 
bildiradi. Bu holat IFRS 9 asosida risklarni oldindan baholash mexanizmlarining bank aktivlari sifati bilan uzviy 
bog‘liqligini tasdiqlaydi.

Makroiqtisodiy omillar kesimida, inflyatsiya darajasi NPLga ijobiy va statistik ahamiyatli ta’sir ko‘rsatmoqda 
(β = 0.128; p < 0.05). Bu narxlar darajasining oshishi qarzdorlarning real daromadlarini qisqartirib, kreditlar 

11	  Jadval muallif tomonidan O‘zbekiston Milliy bankining rasmiy statistik ma’lumotlari asosida Stata 18 dasturida hisoblangan.

qaytmasligi xavfini kuchaytirishini anglatadi. YAIM o‘sishi esa NPLga salbiy ta’sir ko‘rsatgan bo‘lsa-da, uning 
ahamiyatlilik darajasi chegaraviy (p < 0.10) bo‘lib, iqtisodiy faollik oshishi kredit portfeli sifatini yaxshilashga 
xizmat qilishini ko‘rsatadi.

Regressiya natijalarining ilmiy asoslanganligi va statistik ishonchliligini ta’minlash maqsadida mazkur 
tadqiqotda multikollinerlik, geteroskedastiklik hamda avtokorrelyatsiya muammolari mavjudligi maxsus 
diagnostika testlari yordamida tekshirildi.Multikollinerlik testi (Variance Inflation Factor — VIF) modeldagi 
mustaqil o‘zgaruvchilar o‘rtasida yuqori darajadagi chiziqli bog‘liqlik mavjudligini aniqlash uchun VIF testi 
qo‘llanildi. 

Natijalarga ko‘ra, modelga kiritilgan barcha mustaqil o‘zgaruvchilar uchun VIF qiymatlari 10 dan past 
bo‘lib, o‘rtacha VIF darajasi 4 atrofida shakllandi. Bu holat regressiya modelida jiddiy multikollinerlik muammosi 
mavjud emasligini ko‘rsatadi va koeffitsiyentlar baholarining barqarorligini ta’minlaydi.

Tasodifiy xatolik dispersiyasining doimiyligini tekshirish maqsadida Breusch–Pagan testi amalga oshirildi. 
Test natijalariga ko‘ra, Prob > chi² qiymati 0.05 dan yuqori bo‘lib, nol gipoteza rad etilmadi. Bu esa modelda 

geteroskedastiklik muammosi aniqlanmaganini, ya’ni xatoliklar dispersiyasi barqaror ekanligini anglatadi. 
Mazkur natija regressiya baholarining samarali va ishonchli ekanligini tasdiqlaydi.

Vaqt qatorlari bilan ishlashda tasodifiy xatoliklar o‘rtasida ketma-ket bog‘liqlik mavjudligini aniqlash uchun 
Durbin–Watson testi qo‘llanildi. 

Hisob-kitoblar natijasida Durbin–Watson statistikasi 2 ga yaqin qiymatni ko‘rsatdi. Ushbu natija modelda 
birinchi tartibli avtokorrelyatsiya mavjud emasligini bildiradi va regressiya tenglamasining vaqt qatorlari uchun 
mosligini tasdiqlaydi.

O‘tkazilgan diagnostika testlari natijalari shuni ko‘rsatadiki:
	 modelda multikollinerlik muammosi mavjud emas;
	 geteroskedastiklik aniqlanmadi, xatoliklar dispersiyasi barqaror;
	 avtokorrelyatsiya kuzatilmadi, regressiya natijalari vaqt bo‘yicha izchil.

X U L O S A  V A  T A K L I F L A R
O‘tkazilgan empirik tahlil natijalari O‘zbekiston tijorat banklarida muammoli kreditlar (NPL) dinamikasi bank 

ichki moliyaviy ko‘rsatkichlari va makroiqtisodiy omillarning kompleks ta’siri ostida shakllanishini tasdiqladi. 
Kapital yetarliligi (CAR) va aktivlar rentabelligi (ROA) NPL darajasini pasaytiruvchi asosiy stabilizatsion omillar 
sifatida namoyon bo‘lib, bank barqarorligining muhim institutsional tayanchlari ekanligi aniqlandi. Kutilayotgan 
kredit yo‘qotishlari (ECL) hamda inflyatsiyaning ijobiy va statistik ahamiyatli ta’siri kredit risklarining kechikkan 
mexanizm orqali “ochilishi”ni empirik jihatdan asoslab berdi. YAIM o‘sishining salbiy bog‘liqligi esa iqtisodiy faollik 
kuchaygan sharoitda kredit portfeli sifati yaxshilanishini ko‘rsatadi. Shu munosabat bilan banklarda kreditlash 
siyosatini proaktiv riskka asoslangan yondashuvlar bilan uyg‘unlashtirish, kapital buferlarini kuchaytirish va 
makroprudensial nazoratni takomillashtirish zarur. Mazkur choralar bank aktivlari sifati barqarorligini oshirish va 
tizimli kredit risklarini cheklashga xizmat qiladi.

